
Transgenikoak: pozoia ote? 

Argi aldian 

Marian Iriarte 

EHUko Kimika irakaslea 

Gizakiaren jakin-min nagusia fisikaren arloan zegoen XIX. mendea bukatu zenean, mundua nola zegoen osatuta, zertaz egina zegoen materia.... 

XX. mendearen hasieran Freud-ek bere Ametsen interpretazioa argitaratu zuen, teoria kuantikoa garatu zen, erradioaktibitatea zertan den aztertzen ari ziren, odol-talde ezberdinak bereiztu ahal izan ziren... e.a. e.a. Ezinezkoa, mende batean aurreratutako guztia hitz gutxitan zehaztea, baina gaurkoan gure eztabaidarako abiapuntu izango dena aipatu nahi nuke. Duela 150 urte baino gehiago, praile moraviar batek, Gregor Mendelek, bere baratzean ilarrekin egindako azterketek genetikaren lehen oinarriak ipini zituzten. Duela 60 urte Watson eta Crick-ek DNAren egitura argitu zuten eta azkenengo 30 urte hauetan geneak klonatzeko aukera ikusi dugu, hau da, transgenikoak lortzeko aukera. Elikagai edo sustantzia hauen aurrean polemika handia dago, edo hobeki esanda, gehienetan aurkako iritzi sutsuak. Zein dira elikagai transgenikoak? Euren genoman zati bat sartu edo kendu ondoren, lortutakoak. Teorian gutxienez honek ez du zertan txarra izan nahitaez. Landare batean antibiotiko bat edo eltxoen aurkako hilgarria sartzeak bestelako intsektizidak erabiltzea ekidin dezake, edo elikagai batean gizakion dieta osatu dezakeen bitamina edo bestelako elementu osasungarria sartutakoan osasun publikoari mesede egin liezaioke. 

Gari transgenikoa elikagai transgenikoa bada, gari horrekin egindako gainontzeko eratorriak ere transgenikoak izango dira. Jatorrizko lehengai transgenikoak ez dira hainbeste (duela 5 bat urte 70 inguru baino ez zegoen), baina hauetatik eratorritakoak auskalo zenbat ote diren! Elikagaien bioteknologian erabiltzen diren entzima gehienak (%95) ingeniaritza genetikoa erabiliz lortzen dira. 

Elikagai transgenikoen arrisku nagusia osasunean izan dezaketeen kaltea da (badira bestelako eragin politiko eta ekonomikoak). Alergiak eta bestelakoak kontuan hartzekoak badira ere, bestelako adibide pare bat aipatu nahi nuke hemen. Artoaren kasuan gaixotasun baten aurka erabiltzen zen intsektizida biologikoaren ordez (Bacillus turigensis-ek ekoiztutako proteina bat), bioteknologoek bakterio horren genea klonatu eta artoan bertan sartu dute. Beste adibide bat hozkailuan asteetan zehar ongi irauten duten tomateak dira. Kasu honetan bioteknologiari esker poligalakturonasa entzimaren ekoizpena atzeratzen da eta tomateak mantsoago usteltzen dira. 

Ziurrenik elikagai transgenikoak etengabe eta alor guztietan erabili baino lehen, euren arriskuak ongi aztertu beharko lirateke, baina horrek ez du esan nahi denak zaku berean sartu eta automatikoki baztertu behar direnik. Ez da gauza bera nekazaritzarako onura ekar dezakeena, edo osasungintzaren onerako egindakoa. Sustantzia transgeniko bakoitzaren ezaugarriak aztertu eta kasuan kasu onartu ala ez. Produktu berri bakoitza ateratakoan, aztertu eta beharrezko kontrolak ipini beharko dira kontsumorako kaltegarria den ala ez zehazteko. 

